
Incumbensa da la fracziun da la PBD (Hohl) 

 

concernent in program d'impuls per l'economia grischuna 

 

Resposta da la Regenza  

 

La pandemia dal coronavirus chaschuna grondas sfidas per l'economia grischuna. 

Las mesiras per franar la derasaziun dal virus sco er la malsegirezza ch'è colliada 

cun quai areguard l'ulteriur decurs han effects negativs sin l'export, sin la prontezza 

da far investiziuns e sin il clima da consum. Per l'onn 2020 quinta il Secretariat da 

stadi per l'economia SECO (stadi dal zercladur 2020) per la Svizra cun ina reducziun 

dal PIB da 6,2 % envers l'onn precedent. L'activitad economica internaziunala 

dastgass sa remetter mo plaunsieu.  

 

Gia il mars e l'avrigl 2020 ha la Regenza – sco cumplettaziun da las mesiras 

federalas – concludì mesiras immediatas sistematicas per mitigiar las consequenzas 

economicas da la pandemia da COVID-19. Ultra da mesiras da sustegn finanzialas 

(garanzias solidaricas, differents credits posteriurs) cumpiglia il pachet da mesiras er 

facilitaziuns betg finanzialas per las interpresas e per la populaziun. Per exempel 

vegnan ils quints che entran tar l'administraziun chantunala, examinads immediata-

main e pajads uschè svelt sco pussaivel. Plinavant vegn er la pussaivladad da pro-

lungar il termin da pajament per quints dal chantun che n'èn anc betg pajads u da 

permetter in pajament en ratas, applitgada en moda generusa. Questas mesiras 

mitigeschan stretgas da liquiditad da las interpresas senza engrevgiar las finanzas 

chantunalas. 

 

L'examinaziun periodica da las taxas tenor il princip da la cuvrida dals custs è ina 

incumbensa obligatorica da l'administraziun chantunala. Areguard las taxas ha la 

Regenza concludì da desister fin la fin da l'onn 2020 da tschains da retard sco er 

d'incassar taxas d'admoniziun per quints dal chantun, sco taglias, taxas e multas. 

Ultra da quai ha la Regenza concludì d'applitgar en moda culanta las modalitads da 

restituziun per emprests NPR u per emprests chantunals.  

 

La Regenza è ordvart conscienta da la rolla dal chantun sco incumbensader impur-

tant, ed ella persequitescha attentamain quest fatg. Nua che quai è giuridicamain 

pussaivel e raschunaivel tira l'administraziun chantunala perquai a niz en general gia  

oz la libertad d'agir tenor la legislaziun da submissiun a favur da l'economia indigena. 

Plinavant sa stentan ils posts chantunals dapi il cumenzament da la crisa da corona 

da realisar las surdadas, las proceduras ed ils programs da construcziun senza retar-

daments ed uschia da sustegnair la mastergnanza indigena. En il sectur da l'avertura 

dal guaud e da las ovras da protecziun cunter privels da la natira duain vegnir suste-

gnidas pli intensivamain las vischnancas, per che quellas possian realisar pli svelt 

projects planisads. 

 

L'ulteriur decurs da la pandemia e pia er da la conjunctura è collià cun grondas 

malsegirezzas. Per definir en moda cunvegnenta mesiras en il senn d'in program 

d'impuls a media fin a lunga vista per l'economia grischuna èsi perquai impurtant da 

pensar en scenaris. Resguardond ulteriuras lavurs da basa ha il Forum economic dal 

Grischun fatg ina valitaziun correspundenta ed identifitgà champs d'acziun pussai-

vels. Sa basond sin quai ha il chantun lantschà il zercladur 2020 dus projects parzials 

ch'èn accordads in cun l'auter e che pon vegnir chapids sco program d'impuls per 

l'economia grischuna. 

‒ Economia: Incumbensa a las organisaziuns da tetg da l'economia grischuna (incl. 

Societad grischuna dals impressaris constructurs) d'elavurar ensemen cun il 

Forum economic dal Grischun basas strategicas per mauns dal chantun.  

‒ Turissem: Incumbensa a la Cuminanza d'interess per il turissem en il Grischun 

d'examinar propostas da mesiras cun il focus sin l'enviern 2020 sco er d'elavurar 

basas per in program da structura a lunga vista per il turissem en il Grischun. 

L'elavuraziun da mesiras a curta vista per mitigiar las consequenzas da la pande-

mia dal coronavirus durant la proxima stagiun d'enviern fa part da l'incumbensa a 

la Cuminanza d'interess per il turissem che represchenta ils acturs ils pli impur-

tants dal turissem grischun. 

Sin fundament da questas lavurs duain vegnir deducids fin la fin da l'onn champs 

d'acziun e mesiras pussaivlas.  

Sa basond sin questas explicaziuns propona la Regenza al Cussegl grond da midar 

questa incumbensa sco suonda: 

‒ La Regenza cuntinuescha cun las incumbensas e cun las lavurs skizzadas en 

furma da mesiras d'impuls sistematicas per l'economia e per il turissem. 

‒ La Regenza cuntinuescha cun la realisaziun da las mesiras da sustegn betg 

finanzialas gia concludidas.  

